
శ్రీగణేశాయ  నమః ।
శ్రీనన్దగోపగృహిణీప్రభవా    తనోతు భద్రం  సదా మమ సురార్థపరా  ప్రసన్నా  ।
విన్ధ్యాద్రి  -గహ్వరగతాష్టభుజా  ప్రసిద్ధా  సిద్ధైః  సుసేవిత-పదాబ్జయుగా  త్రిరూపా  ॥ ౧॥
వేదైరగమ్యమహిమా  నిజబోధతుష్టా నిత్యా గుణత్రయపరాఽఖిలభేదశూన్యా  ।
ఏకా ప్రపఞ్చకరణే  త్రిగుణోరుశక్తిరుచ్చావచాకృతిరథోఽచలజఙ్గమాత్మా   ॥౨॥
పీయూష-సిన్ధు -సురపాదపవాటిరత్నద్వీపే సునీపవనశాలిని దుష్ప్రవేశే ।
చిన్తామణి-ప్రఖచితే  భవనే నిషణ్ణా విన్ధ్యేశ్వరీ  శ్రియమనల్పతరాం  కరోతు ॥ ౩॥
శ్రుత్వా  స్తుతిం విధికృతాం కరుణార్ద్రచిత్తా  నారాయణేన సబలౌ మధుకైటభాఖ్యౌ  ।
యా సఞ్జహార  జగతాం ప్రలయే  తథా సా విన్ధ్యేశ్వరీ  వితనుతాం సుమనోరథాన్మే ॥
౪॥
బ్రహ్మేశవిష్ణు  -పురుహూత-హుతాశనాదితేజోభవా మహిషపీడిత-నిర్జరాణామ్  ।
స్థానాప్తయేఽతికృపయా మహిషం మమర్ద విన్ధ్యేశ్వరీ  హరతురోగవిపత్తిమాశు ॥౫॥
యాధూమ్రచణ్డ  -బలిముణ్డ -నిశుమ్భ-శుమ్భరక్తాన్పిపేష సురకార్యరతాప్యనేకా ।
దుఃఖామ్బుధౌ నిపతితస్య విమూఢబుద్ధేర్విన్ధ్యేశ్వరీ   మమ దదాతు సుబుద్ధిమమ్బా  ॥
౬॥
యా దుర్గమం  దనుభవం పరిమర్ద్య  నామ్నా దుర్గా బభూవ చ తతాన శుభం
సురాణామ్ ।
స్వాచారకర్మ-విముఖస్య జుగుప్సితస్య విన్ధ్యేశ్వరీ  దహతు వైరిగణాన్సమస్తాన్  ॥ ౭॥
సమ్ప్రాప్య జన్మ వపుషః పరిపోషణాయ సంఖ్యాతిగ-వృజిన-పుఞ్జవిధాయినో  మే ।
చణ్డాసురప్రమథినీ   లలితా చ నామ్నా విన్ధ్యేశ్వరీ  హరతు జాడ్యమహాన్ధకారమ్  ॥౮॥
యాతారయత్యఖిల-దుష్కృతిలోకపుఞ్జాత్తారే ’తి నామ గదితా భువనేషు దేవీ ।
అజ్ఞానసిన్ధుతరణే   దృఢనౌస్వరూపా విన్ధ్యేశ్వరీ  మమ గుణాగ్ర్యసుతం  దదాతు ॥౯॥
రక్తామ్బరా తరుణభానురుచిః ప్రసన్నా  రక్తామ్బుజాసన-కృతాంఘ్రియుగా  ధృతాస్త్రా ।
రక్తైః  స్వలఙ్కృత-తనుర్మణిభూషణైశ్చ  విన్ధ్యేశ్వరీ  మమ గిరం విశదాం కరోతు ॥
౧౦॥
రాత్రీశకాన్త -మణికాన్త-తనుర్విశాల-ముక్తాలతా-లలితవృత్తకుచా కృశాఙ్గీ ।
శ్వేతామ్బరా సితసరోజకృతాధివాసా విన్ధ్యేశ్వరీ  మమ వచాంసి పునాతు నిత్యమ్ ॥
౧౧॥

ఆకర్ణ్య  దీనవచనం జననీవ దేవీ పుత్రస్య  మే సపది సర్వగదాన్ జహార ।
లేఖాఙ్గనాముకుట -గుమ్ఫిత-చిత్రపుష్ప -రేణూత్కరార్చిత-పదాగ్ర నఖాంశుచన్ద్రా  ॥
౧౨॥
దేవాన్విహాయ సకలానథ కర్మ సర్వం లబ్ధ్వా  జనుర్న కృతవాంస్తవ దేవి!పూజామ్ ।
మాతర్నమామి సతతం మనసా చ వాచా దేహేన పాదకమలం శరణాగతోఽహమ్ ॥
౧౩॥
దేహీష్టమాశు  విపులం నిజసేవకేభ్యో దారిద్ర్యమమ్బ  హర చారివధం కురుష్వ ।
శాన్తిం చ సర్వజగతాం విశదాం చ బుద్ధిం  త్వం పాలయాతికృపయా చరణాబ్జగం
మామ్ ॥ ౧౪॥
దేవ్యాః స్తవం  పఠతి యః శివదం మనుష్యః పూతః శ్రృణోతి  చ మనో వివిధైరభీష్టైః   ।
పూర్ణం  హి తస్య భవతి ప్రసభం  గదాశ్చ యాన్తి క్షయం ఝటితి వాయుకఫానిలోత్థాః
॥ ౧౫॥
త్ర్యర్ష్యష్టభూమిమిత   -సర్వజిదాఖ్యవర్ష ఈషే చ మాసి సితపక్షయుతే కవీశః ।
స్తోత్రం  లిలేఖ మథురేశ్వరమాలవీయః సన్నాహమోచనభవో విధురుద్రశమ్యామ్  ॥
౧౬॥
॥ ఇతి శ్రీమన్మాలవీయ -శుక్లమథురానాథవిరచితం  విన్ధ్యవాసినీస్తోత్రం   సమ్పూర్ణమ్  ॥

